
કમલામ્બિકાસ્તવઃ ૨

કમલાલયતીરસ્યા ચિદ્ઘના કમલામ્બિકા ।
કમલાસનસમ્પૂજ્યા ભાતિ કામકલાત્મિકા॥
અન્વૈચ્છસ્તપસા શ્રમણઋષયો મન્ત્રાર્થસંવેદિનઃ
વાગ્દેવીં  વરદે મનીષિણ ઉમે દેવાશ્ચ યાં ત્વાં શિવે ।

સા ત્વં શ્રીકમલાલયે પરશિવાભિન્નાત્મિકે ચિદ્ઘને
કિં  પ્રાપ્તું કમલામ્બિકે વરતપોવેષા વિભાસ્યમ્બિકે ॥ ૧॥

માતઃ કિં  મધુકૈટભાસુહરણાત્કાસારદૈત્યાર્દનાત્
કિં  ધૂમ્રામ્બકચણ્ડમુણ્ડહનનાત્ કિં  રક્તબીજાશનાત્ ।

કિં  વા શુમ્ભનિશુમ્ભદૈત્યહનનાત્ પાપં કિમાસાદિતં
કૂલે શ્રીકમલાલયસ્ય કુરુષે દુર્ગે કિમર્થં તપઃ॥ ૨॥

અવ્યક્તં પરમેશ્વરાકૃતિરહો  વ્યક્તં ત્વદાકારકં
દૃશ્યં યદ્ધિ ચરાચરાત્મકમિદં વિશ્વં વિભાત્યમ્બિકે ।

તદ્બોધસ્ય વિધાયિની પરશિવાભિન્ને ત્વમેવ સ્વયં
શ્રીમાતઃ કમલામ્બિકે શ્રુતિશિરસ્ત્વેવં બ્રવીતીશ્વરિ॥ ૩॥

કરબ્રહ્માકૃતિમન્ત્રિણીપરિનમદ્યલ્લાઙ્ગલિન્યાશ્રિતં 
બિન્દ્વન્તે સ્થિતિકારણાત્મકમિતિ સ્વૈકાનુભૂત્યા બુધાઃ ।

માતઃ શ્રીકમલામ્બિકેતિ વિલસન્નામાક્ષરાર્થં તવ
પ્રાહુસ્ત્વેવમગાત્મજે  પરચિદાનન્દસ્વરૂપે શિવે॥ ૪॥

મૂલાધારતલે પરમિતિ શિવે નાદાત્મિકાં ત્વાં બુધાઃ
પશ્યન્તીમિતિ નાભિપદ્મવિવરે ત્વાં વૈ મહાન્તો વિદુઃ ।

હૃત્પદ્મે કમલામ્બિકે પરશિવે ત્વાં મધ્યમાં જ્ઞાનિનઃ
કણ્ઠે વ્યક્તરવાં વરાક્ષરતનો ત્વાં વૈખરીં  સઞ્જગુઃ॥ ૫॥

યે ત્વામક્ષરપીઠગાં હૃદયગામ્ભોજસ્થિતાં સર્વદા

કમલામ્બિકાસ્તવઃ ૨

ધ્યાયન્ત્યક્ષરરૂપિણીં ભવમહાપાશાદ્વિમુચ્ય સ્વયમ્ ।
ચિન્મુદ્રાઙ્કિતસદ્ગુરોઃ કરુણયા બોધં સમાસાદ્ય તે
સાનન્દં વિહરન્તિ સત્સુખમહામ્ભોધૌ નિમગ્નાશયાઃ॥ ૬॥

મૂલાધારગતામ્બુજાદ્વિધિબિલસ્થામ્ભોજપર્યન્તગાં
તન્વીં  ત્વાં બિસતન્તુવદ્રવિશતાનેકદ્યુતિં  ભાસ્વરામ્ ।

યે ત્વાં શ્રીકમલામ્બિકે હૃદિ સદા શીતામ્શુવચ્છીતલાં
તેજોદણ્ડસમાકૃતિં   પરશિવે ધ્યાયન્તિ ધન્યા હિ તે । ૭॥

ચિચ્ચન્દ્રબિમ્બોત્થસુધાસ્વરૂપપઞ્ચોપચારૈઃ પરમર્ચયન્તિ ।
ત્વાં પઞ્ચભૂતાનિ હિ મૂર્તિમન્તિ   માતઃ શિવે શ્રીકમલાલયસ્થે॥ ૮॥
ભૂતાનિ જાતાનિ પરેશિ તત્તન્માત્રાસમં ત્વત્કમલાલયસ્થે ।
ભૂમ્યન્તરિક્ષાનિલવહ્નિકાનિ ત્વય્યેવ લીનાનિ ભવન્તિ માતઃ॥ ૯॥
જ્યોતિર્મયાયા હૃદયત્રિકોણમધ્યસ્થિતાયાસ્તવ પાદપદ્મે ।
લીનં વિચિન્ત્ય સ્વમહો મહાન્તઃ નયન્તિ કાલં કમલાલયસ્થે॥ ૧૦॥
શ્રીકાદિવિદ્યે કમલાલયસ્થે ત્વન્મૂલવિદ્યાજપતો મહાન્તઃ ।
જ્યોતિર્મયં તે પરચિત્સ્વરૂપં ભજન્તિ વિશ્વોત્થવિકારહીનમ્॥ ૧૧॥
તેજોરૂપવિરાજિતે પરશિવાભિન્નપ્રકાશાત્મિકે
ત્વં માતર્વિયદાદિવિશ્વજનની   સર્વાવભાસિન્યુમે ।

સ્વાભેદપ્રવિરાજમાનપરચિન્માત્રા ત્વયા પ્રેરિતાઃ
માન્યાઃ શ્રીકમલામ્બિકે બુધવરાઃ કર્માચરન્ત્યમ્બિકે ॥ ૧૨॥

વિશ્વાકૃતી રાજસિ જાગ્રતિ ત્વં સ્વપ્ને શિવે તૈજસરૂપધર્વ્રી ।
પ્રાજ્ઞસ્વરુપાસિ સુષુપ્તિકાલે તુરીયરૂપા કમલાલયસ્થે॥ ૧૩॥
ઇદન્તયા શ્રીજગદીશ્વરિ ત્વં સામાન્યતઃ શ્રીપરચિત્સ્વરુપે ।
અહન્તયા શ્રીકમલાલયસ્થે વિશેષતો ભાસિ સદાશિવે ત્વમ્॥ ૧૪॥
શક્ત્યાકૃતિઃ  શ્રીકમલાલયસ્થે જગત્સિસૃક્ષાસમયે શિવસ્ય ।
તત્પૂર્વકાલે નિજરૂપતસ્ત્વં વિરાજસે વિશ્વતનો પરેશિ॥ ૧૫॥
ત્વત્પાદપદ્મં વરદે પ્રણન્તું સ્તોતું મહેશ્યર્ચયિતું હ્યશક્તઃ ।
કથં ભવિષ્યામિ શિવે ભવાબ્ધેઃ શક્તઃ પરં પારમુમે સુતર્તુમ્॥ ૧૬॥
અજ્ઞાનદુષ્ટગ્રહપીડિતાનાં નૃણામપાઙ્ગેક્ષણસદ્વિભૂતિઃ  ।

2 sanskritdocuments.org



કમલામ્બિકાસ્તવઃ ૨

મહૌષધિર્મન્ત્રવિદસ્તવેતિ પ્રાહુર્મહાન્તો ગુરુરૂપધર્ત્રિ  ॥ ૧૭॥
કમલાલયતટશોભિતવિમલાલયવિલસત્
કમલાપતિકમલાસનકમલાર્ચિતવિભવમ્   ।

કમલાઙ્ઘ્રિકકમલાનનકમલામ્બકવિલસત્
કમલાભિધમહઆન્તરકમલે મમ કલયે॥ ૧૮॥

માતઃ પરેશિ કમલાલયહંસિરૂપે
નાતઃ પરં ગદિતુમસ્તિ હિ કિઞ્ચિદમ્બ ।

મચ્ચિત્તપઙ્કજતલે કમલામ્બિકે ત્વં
સચ્ચિત્તનો વિહર હંસિવદમ્બુજે ત્વમ્॥ ૧૯॥

કટકમાસગતાર્યમોડુનિ કનકરત્નભૂષિતા
કટિતટોલ્લસદિન્દુકુન્દસુકાન્તિભૃદ્ધવલામ્બરા  ।

કુટિલકુન્તલકોમલા ગ્રથિતપ્રલમ્બકચાગ્રકા
કુટજકુન્દસુમાલ્યકા કમલામ્બિકા પ્રવિરાજતે॥ ૨૦॥

કમલતટનિવાસાં કામિતાર્થપ્રદાત્રીં
સમલમતિસુદૂરાં સામગાનપ્રિયાં તામ્ ।

શમલગિરિસુવજ્રાં શ્યામલાદિપ્રપૂજ્યાં
વિમલહૃદયવાસાં વ્યોમરૂપાં ભજેઽહમ્॥ ૨૧॥

યજનપરમનુજવરશિવવદનજાર્ચિતાં 
ભજનપરસનકમુખમુનિહૃદયસંસ્થિતામ્ ।

અજજનકહયવદનહરિહયસુપૂજિતાં
ભજ હૃદય રવિજલજગુરુવરદશઙ્કરીમ્॥ ૨૨॥

કરે વિરાજત્કમનીયપઙ્કજાં નરેન્દ્રયોગીન્દ્રનમત્પદામ્બુજામ્ ।
ધરાધરેન્દ્રસ્ય તપઃપ્રભાવજાં વરેણ્યરુપાં કલયે શિવામજામ્॥ ૨૩॥
સ્વાભેદતઃ શ્રીકમલામ્બિકે ત્વાં સ્વાન્તસ્થહૃત્પદ્મતલે મહાન્તઃ ।
ધ્યાયન્તિ યે તે પરચિત્સ્વરૂપે સ્વાનન્દવારામ્નિધિં  સન્નિમગ્નાઃ॥ ૨૪॥
મુદ્રાક્ષમાલામ્બુજપાશહસ્તાં સ્વવામજાનૂર્ધ્વગતાન્યજાનુમ્ ।
યોગાસનસ્થાં કમલાલયસ્થાં ભજે સદા શ્રીકમલામ્બિકે ત્વામ્॥ ૨૫॥
વીણાવાદનતત્પરાં વિધિનુતામેણાઙ્કતુલ્યાનનાં
વાણીનિર્જિતકીરકોકિલખગશ્રેણિં    સુગાનપ્રિયામ્ ।

વેણીબન્ધલસત્સુમાં વરમહામાણિક્યભૂષાન્વિતાં
વાણીસ્થાં કમલામ્બિકાં મમ શિવપ્રાણાત્મિકાં સંશ્રયે॥ ૨૬॥

ઈશાનકોણે કમલાલયસ્ય શ્રીત્યાગરાજસ્ય તુ વાયુકોણે ।
ઈશાનદૃષ્ટિઃ કમલામ્બિકાખ્યા યા ભાતિ સા શ્રીરમૃતા સતાં હિ॥ ૨૭॥
અબલાલયવદ્વિરાજિત શ્રીકમલાલયસંસ્થિતાં કુમારીમ્ ।
સફલે લયહીનમૂર્તિમમ્બાં   જનિરપ્યવલોકયતાં નૃણાં દૃક્ ॥ ૨૮॥
તવૈવ ભાસા કમલાલયસ્થે સમ્પ્રાપ્તવાન્ભાસ્કરતાં દિનેશઃ ।
ત્વત્પાદપદ્મોત્થસુધાબ્ધિમગ્નઃ સુધાંશુતાં પ્રાપ નિશાપતિર્હિ  ॥ ૨૯॥
શ્રીકામરાજાખ્યસુમન્ત્રલક્ષ્યે નાકાધિરાજસ્તુતપાદપદ્મે ।
એકાપિ ભક્તાવલિરક્ષણાર્થં નૈકાસિ માતઃ કમલાલયસ્થે॥ ૩૦॥
વર્ણાદિરૂપે શિવશક્ત્યભેદમૂર્તે ચિદાનન્દરસપ્રદાત્રિ ।
માતઃ શિવે ત્વં શિવશક્તિભેદવર્ણસ્વરૂપેણ વિરાજિતાસિ॥ ૩૧॥
ત્વત્પાદપદ્મોથસુધાસુપાનાત્ સદા નિજાનન્દરસૈકનિષ્ઠાઃ
મદાદિહીનાઃ કમલાલયસ્થે માદ્યન્તિ મર્ત્યાસ્તવ ભક્તવર્યાઃ॥ ૩૨॥
અનુગ્રહસ્તે યદિ સત્યમમ્બ ન મે ભયં શ્રીકમલાલયસ્થે ।
અનુગ્રહો નો યદિ સત્યમમ્બ ન મેઽભયં કામકલાસ્વરૂપે॥ ૩૩॥
મદમ્બિકા હૃત્કમલાન્તરસ્થા ચિદમ્બિકા શ્રીકમલાલયસ્થા ।
અનન્તસૌખ્યં કમલાસનસ્થા તનોતુ દેવી કમલામ્બિકા મે॥ ૩૪॥
યત્સઙ્કલ્પવિકલ્પબીજજનિતં ત્વન્તર્મહીસમ્ભવં
કૃત્યાકૃત્યજલપ્રવર્ધિતમુમે   જન્માદિહેતું પરમ્ ।

ધર્માધર્મફલપ્રદં તવ વરજ્ઞાનાસિના યે નરાઃ
પુણ્યાપુણ્યમહાદ્રુમં નગસુતે છિન્દન્તિ ધીરા હિ તે॥ ૩૫॥

અનિન્ધનં સમેધિતે નિરન્તરં હૃદન્તરે
ચિદાશુશુક્ષણૌ મહાવિમોહરાત્રિનાશકે ।
અવાચ્યવૈભવે પરે વિચિત્રભાવિકાસિતે
જુહોમ્યહં ધરાદિમં શિવાન્તતત્ત્વમમ્બિકે ॥ ૩૬॥
લાક્ષારસારક્તપદામ્બુજાઢ્યા દ્રાક્ષાસુમાધુર્યવચોવિધાત્રી ।
આક્ષારૂપા કમલાલયેઽમ્બ સાક્ષાદ્વિભાતિ સ્વકભક્તપક્ષા॥ ૩૭॥

અક્ષરત્રયરૂપિણીમખિલાક્ષવૃત્તિવિનાશિનીં
ઋક્ષરાજસુભાવિતામમૃતાક્ષરાઙ્ઘ્રિયુગાં  ભજે ।

અક્ષરાસનસંસ્થિતામજશિક્ષકેભમુખપ્રિયાં
ચિક્ષુરાદિવિનાશિનીં  વરલક્ષણાં કમલામ્બિકામ્॥ ૩૮॥

અદીક્ષિતાનાં હિ મનોઽક્ષ્યલક્ષ્યા સુદીક્ષિતાનાં તુ મનોઽક્ષિલક્ષ્યા
સદીક્ષિતા શ્રીકમલાલયસ્થા મદીક્ષણસ્યાસ્તુ હૃદોઽપિ લક્ષ્યા॥ ૩૯॥
કમલેતિ તવાક્ષરત્રયાણિ કમનીયતમાનિ શુભપ્રદાનિ ।
કમલાલયગે મલત્રયાણિ કમલાદિનુતે હરન્તિ માતઃ॥ ૪૦॥
માતર્દેવિ ત્વત્પરાભક્તિમાર્ગં હિત્વા મોક્ષસ્યૈકહેતું મૃડાનિ ।
અન્યઃ પન્થા વિદ્યતે નાયનાયેત્યેવં વેદો વ્યક્તમેવ બ્રવીતિ॥ ૪૧॥
સ્વારાજ્યમાપ્નોતિ સ એવ નૂનમ્ સ્વાભેદતઃ શ્રીકમલાલયસ્થામ્ ।
સ્વાન્તામ્બુજે યો વિમલે હ્યુપાસ્તે સ્વાચાર્યસન્દર્શિતમાર્ગનિષ્ઠઃ  ॥ ૪૨॥
વિદ્યાપ્રપઞ્ચે વિહરન્તિ સન્તોઽવિદ્યાપ્રપઞ્ચે વિહરન્તિ મૂઢાઃ ।
વિદ્યાકૃતે શ્રીકમલાલયસ્થેઽવિદ્યાકૃતે ત્વત્કૃપયૈવ નૂનમ્॥ ૪૩॥
મકારવર્જં તવ વામનેત્રબિન્દ્વાઢ્યમાદ્યે કમલેતિ નામ ।
શ્રીકામરાજાખ્યવરાર્ણરૂપં ભજન્તિ માન્યાઃ સ્વકબોધસિધ્યૈ॥ ૪૪॥
ઉમેતિ વર્ણદ્વયમાદિશક્તે નવાકૃતે તેઽક્ષરતાં હિ માતઃ ।
પ્રદર્શયત્યેવ પરાસ્વરૂપે ગુરુસ્વરૂપે કમલાલયસ્થે॥ ૪૫॥
ચતુર્ભિરાદ્યૈઃ   સમુપાસ્યમાનાં ચતુર્વિધૈક્યાનુભવૈકવેદ્યામ્   ।
ચતુઃશ્રુતીનામપિ સારભૂતાં ચતુર્મુખેડ્યાં કમલાં ભજેઽહમ્॥ ૪૬॥
શ્રીનાથનામક્રિયયૈવ નામવિકારહીનં હિ તવ સ્વરૂપમ્ ।
આનન્દભૈરવ્યગભાગ્યભૂતે સ્વાનન્દમાપ્નોતિ નરો વિપાપ્મા॥ ૪૭॥
ભીરું રક્ષતુ ભૈરવી ભયહરા ઘોરાદ્ભવામ્ભોનિધેઃ
કલ્યાણી કમલામ્બિકા વિહરતુ સ્વાન્તસ્થપદ્મે સદા ।

કાં ભો જાત ભજસ્વ કાદિમનુરાડ્રૂપાં કુલામ્ભોજગાં
અમ્બાં વિશ્વવિમોહિનીં  વિધિનુતાં પશ્યાન્તરે રાગિણીમ્॥ ૪૮॥

મમ ચેતઃ કમલં મલત્રયાઢ્યં વિમલાઙ્ઘ્રિદ્વયસન્નિવેશનાત્તે  ।
અમલં કમલામ્બ કુરુષ્વ તસ્માન્મમ લાભઃ પરમો ન તેઽમ્બ હાનિઃ॥ ૪૯॥

સ્વરેશચન્દ્રદ્વયશક્તિબીજત્રયાઢ્યમાદ્યે કમલેતિ નામ ।
મકારવર્જં તવ મૂલવિદ્યાં વિદ્યોતયત્યેવ ગુરુસ્વરૂપે॥ ૫૦॥
શાન્તસ્વરૂપા વિમલપ્રકાશા ત્વમાત્મરૂપા ચ ગુહાન્તરસ્થા ।
માતશ્ચિદાનન્દતનુર્વિભાસિ   ત્વમમ્બિકેઽનન્તસુખપ્રદાત્રિ॥ ૫૧॥
અનન્તસૂત્રગ્રથિતા સુવર્ણમાલાઽતિમાધુર્યવચસ્સુમાઢ્યા ।
ગુરુસ્વરૂપા કમલામ્બિકા યા તદઙ્ઘ્રિપદ્મં  સમલઙ્કરોતુ॥ ૫૨॥
ઇતિ શ્રીગુહાનન્દમણ્ડલીસંસ્થાપકતદધ્યક્ષ
શ્રીમચ્ચિદાનન્દનાથાખ્યસદ્ગુરુપાદાબ્જામૃતપાયિના
અનન્તાનન્દનાથેન રચિતઃ શ્રીકમલામ્બિકાસ્તવઃ સમ્પૂર્ણઃ॥

